ORGANIZACIÓN DE 

TATUADORES E ANELADORES DE GALICIA

 O.T.A.G. 

ESTATUTOS XERAIS DA ORGANIZACIÓN DE 

TATUADORES E ANELADORES DE GALICIA. O.T.A.G.
TITULO I

CAPITULO I.- 
DENOMINACIÓN, ÁMBITO TERRITORIAL, EMPRESARIAL E TEMPORAL, E FINS DA ENTIDADE.

Artigo 1º.- 
Sometemento a lei.

 
A presente organización está sometida a Constitución, e lei 19/1977 de 1 de abril, o RD/873 do mesmo mes e a normativa vixente en materia de Asociacións empresariais. 

Artigo 2º.-

Denominación.

 
Denominase “ORGANIZACIÓN DE TATUADORES E ANELADORES DE GALICIA.”, abreviadamente O.T.A.G., sendo esta unha organización sen ánimo de lucro, autónoma e independente dos gobernos, dos partidos políticos e das administracións, rexéndose única e exclusivamente pola vontade dos seus afiliados.

 
A Organización gozará dende o momento da súa aprobación de plena personalidade xurídica, libre e total independencia e capacidade de obrar, para o cumprimento dos seus fins, podendo posuír, adquirir, gravar e allear toda clase de bens e dereitos, realizar actos de disposicións e dominio, comparecer ante calquera autoridade, organismo ou xurisdicción, exercitando as correspondentes accións e preceptos regulamentarios, determinados en cada momento polas lexislación vixente.

 
Esta Organización na súa actuación actuará coa denominación de ORGANIZACIÓN DE 

TATUADORES E ANELADORES DE GALICIA. O.T.A.G.
. 

Artigo 3º.-
Domicilio social.

 
A Organización O.T.A.G fixa o seu domicilio social na Rúa Joaquin Potel Lexquereus nº8 1º1ª. O domicilio poderá ser modificado por acordo da Comisión Executiva.

Artigo 4º.-
Ámbito territorial.

 
O ámbito de actuacións será a Comunidade Autónoma de Galicia.

Artigo 5º.-
Ámbito Empresarial.


A Organización O.T.A.G , estará formada polos profesionais que se adiquen a realizar tatuaxes, pirsins, micropigmentación, tatuaxe correctivo, “branding”, escarificacións, así como tecnicas similares ou complementarias.
Artigo 6º.-
Fins da Entidade.

 
Os fins de O.T.A.G. quedan determinados como segue:

a) Velar polo prestixio moral, social e económico dos profesionais do gremio.

b) Fomentar e estreitalos lazos de unión e compañeirismo entre os mesmos.

c) Xestionar cantas disposicións legais conveñan para o desenrolo e eficacia empresarial.

d) Promovela formación e readaptación profesional entre os seus membros.

e) A protección social, xurídica e económica dos seus asociados, en materia de intereses colectivos.

f) Conseguila presencia de O.T.A.G. nos foros de decisión que afecten o noso colectivo na Comunidade Autónoma de Galicia.

g) Establecer e fomentar relacións con entidades análogas tanto locais, provinciais, autonómicas, estatais e estranxeiras que existen ou que poidan constituírse no futuro, podendo adherirse a elas.

h) Organizar e concorrer a Congresos locais, provinciais e autonómicos, estatais e Internacionais.

i) Facilitar os seus asociados dentro das posibilidades da Entidade, os medios que se consideren necesarios para a consecución dos fin enunciados.

j) Alentar entre os seus membros o cumprimento de normas de ética no exercicio profesional.

k) Manter relacións con organismos públicos e privados, asesorando e colaborando con eles en canto redunde en beneficio da economía galega, nos sectores de ámbito de esta Organización, e en xeral, de todos os que interveñan na economía.

l) Vixiar o cumprimento das leis, establecidas polo goberno autonomico e estatal, (por parte de calquer persoa que sendo socio ou non, legal ou ilegal, e realice calquera das actividades do noso gremio) e denunciando calquera irregularidade que perxudique ó gremio ou ó prestixio do mesmo.    

m) Calquera outro fin ou obxectivo propio dunha organización profesional ou que poidan acordar libremente os órganos de goberno e representativos da organización dentro do ámbito das súas competencias.

 
Para levar a cabo os seus fins, a Organización O.T.A.G. poderá:

1. Organizar conferencias, sesións de traballo, reunións, manifestacións, etc.

2. Organizar seminarios, coloquios e cursiños de perfeccionamento para os seus membros.

3. Difundir coñecementos e informacións mediante a edición de revistas e libros.

4. Establecer servicios propios de interese común para os seus membros.

5. A Comisión Executiva será especialmente sensible a cantas actuacións poidan coaxudar, no senso mais amplo, ó mellor desenrolo de fins e obxectivos da organización, e a tal efecto establecer con calquera outras entidades públicas ou privadas, cantos convenios de colaboración estime adecuados, sexa cal sexa o seu contido e alcance.

Artigo 7º.-
Ámbito temporal.

 
O.T.A.G. constitúese por tempo indefinido e a súa disolución, separación forzosa ou voluntaria dos membros regúlase polos presentes estatutos, Regulamentos de Funcionamento Interno, e a lexislación vixente.

TITULO II

CAPITULO I: DEREITOS E DEBERES DOS SEUS MEMBROS.

Artigo 8º.-
Membros de O.T.A.G.

  
Poden ser membros de pleno dereito de O.T.A.G os profesionais, integrados no gremio da arte na pel, que por conta propia ou allea exerzan a súa actividade profesional no ámbito territorial da Comunidade Autónoma de Galicia.
 
Para exercela condición de socio da Organización, as condicións son as seguintes:

1. Ser maior de idade ou  menor emancipado e non estar incapacitado legalmente.

2. Quenes desexen pertencer a Organización O.T.A.G. o solicitarán ó Organo de Goberno mediante solicitude, sempre que pertenezan ó ámbito empresarial señalado no artigo 4 dos presentes Estatutos.

3. Tamén poderán pertencer a Organización todos aqueles socios que habendo pertenecido a Organización, se xubilen ou estén jubilados, podendo participar en todalas actividades da Entidade incluso nas Asambleas da mesma, con voz pero sin voto, quedando exentos de pagalas cuotas anuais para o mantemento da Organización.

 
O Secretario Xeral da Organización dará por válida a admisión, sempre solicitando a opinión de dous membros do Consello Local de Goberno, cando o crea convinte.


Todo socio poderá deixar de pertencer a Organización, sempre que o manifieste por escrito a Executiva, pero quedará obligado ó cumprimento das obligacións durante a súa pertenencia a mesma. En caso de solicitar unha nova admisión deberá aboar a cuota de entrada que a Executiva estableza en cada momento.


Tamén deixará de pertencer a  Organización por acordo motivado da Executiva, refrendadado polo Comité, en virtude da comisión de algún feito constitutivo de falta grave contra os intereses da Organización, sendo preceptiva a iniciación de expediente disciplinario.


Contra este acordo cabe recurso de reposición ante la Asamblea Xeral no plazo de 15 días.

Artigo 9º.-
Sometemento a Lei.

 
O.T.A.G. rexerase por representantes libremente elixidos entre os seus membros, axustándose as normas dos presentes estatutos e demais disposicións de carácter xeral.

Artigo 10º.-
Condición de socio.

 
A condición de membros de O.T.A.G., implica a aceptación en todos os seus extremos e contidos dos presentes Estatutos, así como as modificacións que puideran sobrevir no futuro, e igualmente o acatamento dos acordos e decisións dos órganos de goberno, validamente adoptados na esfera das súas respectivas competencias.

 
Levarase un libro rexistro dos afiliados das organizacións membros ou programa informático, onde constarán os que integran O.T.A.G., con expresión de altas, baixas e incidencias de cada un.

Artigo 11º.-
Dereitos dos asociados.

 1.- Asistir con voz e voto as reunións estatutariamente convocadas.

2.- Ser elector e elixible.

3.- A promoción e adaptación profesional.

4.- Utilizalos servicios creados especificamente pola O.T.A.G.

5.- Expresar libremente as súas opinións en materia e asuntos de interese económico e profesional.

6.- E os que deriven dos presentes Estatutos e Regulamentos que o desenrolen.

Artigo 12º.-
Deberes dos asociados.

1.- Cumprir co disposto nos Estatutos e Regulamentos de O.T.A.G., así como os acordos dos Órganos de Goberno que foran validamente adoptados.

2.- Asistir con voz e con voto por si, as reunións estatutariamente convocadas.

3.- Pagar as cotas que fixe o Comité nos termos que estatutaria e regulamentariamente se recoñecen.

4.- Coidalos intereses xenéricos da O.T.A.G., poñendo en coñecemento de esta os feitos que constitúan perxurio ou risco para os seus fins, e en todo caso a realización de actividades ilegais por parte de terceiras persoas.

5.- Cumprilas sancións disciplinarias.

6.- Esgotala vía arbitral dentro da propia estructura de O.T.A.G., como requisito previo ó exercicio de accións ante a Xurisdicción Ordinaria.

7.- E os que deriven dos presentes Estatutos, Regulamentos e Resolucións de rango superior da Estructura Xeral de O.T.A.G.

TITULO III

CAPITULO I.- DOS ÓRGANOS DE REPRESENTACIÓN, GOBERNO E ADMINISTRACIÓN.

Artigo 13º.-
Estructura de O.T.A.G.
 
Serán Órganos sociais necesarios de O.T.A.G:

· Congreso.

· Comité.

· Comisión Executiva.

· Comisión de Control

· Comisión de Garantías.

Artigo 14º.- Funcionamento de O.T.A.G.

1..- Os sociós terán representación directa no Congreso ou Asamblea Provincial de O.T.A.G.

2.- Todos os membros integrantes dos distintos órganos de O.T.A.G. desempeñaran os seus cargos durante un período de tempo comprendido entre as celebracións dos distintos Congresos provinciais, podendo resultar reelixidos.

Artigo 15º.-

1.a.- Os Órganos de O.T.A.G. adoptarán validamente a súas resolucións cando se encontren presentes na reunión mais da metade dos membros.

1.b.- Salvo disposición legal ou estatutaria en contra, os acordos ou resolucións que se adopten requiriran o voto favorable da maioría dos emitidos. A tal efecto non se computarán as abstención nin os votos nulos.

Artigo 16º.-

 
Os acordos e resolucións adoptados polos distintos órganos de goberno de O.T.A.G. axustaranse sempre o seguinte rango xerárquico:

· Resolucións e acordos do Congreso.

· Resolucións e Acordos do Comité.

· Acordos da Comisión Executiva.

 
Os acordos adoptados por un órgano inferior terá que ser en todo momento congruentes e non incorrer en contradiccións cos adoptados no seu caso polos superiores.

Artigo 17.-

 
Todos os acordos de O.T.A.G. serán inmediatamente executivos nos seus termos dende o momento da súa adopción. Os acordos relativos a separación de cargos electos, expulsión ou sancións levará aparelladas a separación de obrigas inherentes as sancións correspondentes ata que se pronuncie no seu caso o órgano encargado de decidir sobre o mesmo.

Artigo 18.- 

 
Das reunión dos órganos de O.T.A.G. levantaranse as correspondentes actas por quen actúe como secretario da Sesión. As actas serán aprobadas o fin das reunións polos asistentes as mesmas, ou ben no prazo de 15 días, por quen actúe como presidente e Secretario da Reunión correspondente, xunto cos asistentes elixidos no seus caso para elo polo respectivo órgano.

 
A acta transcribirase ó correspondente libro coa firma de Presidente e Secretario.

Artigo 19.- 
Do Congreso.

 
O Congreso estara composto por todolos socios que integren a asociación.

Artigo 20.- 
Atribucións do Congreso.

 
O Congreso provincial poderá decidir sobre calquera cuestión que afecte a Organización e terá competencia exclusiva nos seguintes asuntos:

a) Establecer as grandes liñas da política da O.T.A.G., así como cantas competencias e funcións lle veñan atribuídas legal ou estatutariamente.

b) Recibir os informes de Xestión da Comisión Executiva, do Comité, da Comisión de Control, da Comisión de Garantías; para o seu exame, análise aprobación, se procede.

c) Acordar as modificación oportunas a introducir nos Estatutos de O.T.A.G.

d) Decidir sobre as propostas que lle fosen presentadas, así como os recursos interpostos que fosen da súa competencia.

e) Elixir a Comisión Executiva, os membros directos do Comité, da Comisión de Control, da Comisión de Garantías; así como cubrir vacantes que se produzan nos casos regulamentarios e estatutarios previstos.

Os cargos serán elixidos mediante sufraxio libre e Segredo.

f) Acordar no seu caso a fusión, disolución, e extinción de O.T.A.G. nos termos que establecen os Estatutos.

g) Acordar a integración de O.T.A.G. en outras entidades.

h) Cantas outras competencias  e funcións lle veñan atribuídas legal e estatutariamente.

 
Os acordos anteriores tomaranse por maioría simple  de votos asistentes o Congreso (en caso de empate o Presidente dispón de voto de Calidade). 

 
Salvo no caso da letra f) e g) deste mesmo artigo que se precisará dúas terceiras partes dos votos libres e directos dos afiliados.

Artigo 21.-

 1.- O Congreso de O.T.A.G. reunirase de forma ordinaria cada 4 anos.

2.- Poderá ser convocado un Congreso Extraordinario por decisión do Comité, adoptado por maioría absoluta dos seus membros, ou a solicitude de mais do 50 % dos socios da Organización.

3.- No caso de vacante na Secretaría Xeral e na Secretaría de Organización, ou en mais do 50 % dos membros da Comisión Executiva, o Comité convocará un Congreso Extraordinario no prazo máximo de 1 mes para nomear nova Comisión Executiva. De non facelo, poderá convocarse por calquera dos membros da Comisión Executiva, ou por calquera das entidades asociadas.

4.- O Congreso Extraordinario tratará aqueles asuntos que figuren expresamente no orde do día da súa convocatoria.

5.- O Proceso de convocatoria do Congreso Extraordinario será similar  o que se estableza para o Ordinario, debendo celebrarse dentro dos dous meses seguintes a súa convocatoria.

6.- Os gastos do Congreso correrán a cargo da Comisión Executiva.

Artigo 22º.- 
Do Comité.

1.- O Comité de O.T.A.G é o Órgano máximo entre Congresos. Está constituído pola Comisión Executiva, 5 membros elixidos directamente polo Congreso.

 2.- O Comité Provincial reunirase dúas veces ó ano con carácter ordinario.

 
A orde do día das reunións ordinarias, así como o informe de xestión, cando sexa preceptivo, será posto en coñecemento dos membros do Comité con dúas semanas de antelación como mínimo.

3.- O Comité reunido de maneira ordinaria, poderá modificar a orde do día proposta, mediante acordo adoptado pola maioría simple dos seus membros.

4.- Son función do Comité:

a) Decidir e adoptar acordos en relación con todos os asuntos propios do Congreso, excepto os atribuídos en exclusiva a dito órgano.

b) Pronunciarse sobre todos os aspectos políticos e organizativos que afecten a O.T.A.G.

c) Recibir anualmente o informe de Xestión da Comisión Executiva para o seu exame, análise e aprobación, no seu caso. Así mesmo, coñecer os informes anuais da Comisión de Control e da Comisión de Garantías.

d) Aprobar os Presupostos de O.T.A.G.

e) Cubrir, por acordo da maioría absoluta dos seus membros as vacantes que se produzan nos distintos órganos entre Congresos nos supostos estatutariamente previstos.

f) Separar do seu cargo, por acordo da maioría absoluta dos seus membros, a calquera compoñente da Comisión Executiva, así como da Comisión de Control e a de Garantías. O separado poderá recorrer a decisión ante o Congreso.

g) Convocar e determinar a data, lugar, e orde do día do Congreso, así como fixar o número de delegados representantes das entidades asociadas, e establecer prazos para a elaboración das ponencias e a presentación das emendas as mesmas.

h) Convocar por acordo da maioría absoluta dos seus membros o Congreso Extraordinario.

i) Resolver todas aquelas cuestión que se lle encomenden por resolucións do Congreso.

j) Aportar as normas regulamentarias e de desenrolo das propostas da Comisión Executiva.

5.- As reunión do Comité poderán asistir os membros da Comisión de Control e os da Comisión de Garantías, así como aquelas persoas cuia presencia se estime oportuna.

6.- Os membros da Comisión Executiva non terán dereito a voto cando se sometan a súa xestión a a análise e decisión do Comité.

7.- O Comité reunirase con carácter extraordinario cando o estime necesario a Comisión Executiva ou o solicite a maioría dos seus membros.

8.- O Comité en reunión extraordinaria unicamente tratará aqueles asuntos que figuren expresamente no orde do día da súa convocatoria que será fixado por quen convoque.


Os gastos derivados das reunións do Comité, así como o aloxamento e manutención dos membros do mesmo correrá a cargo da Comisión Executiva. 

Artigo 23º.- Da Comisión Executiva.

1.- A Comisión Executiva estará composta, polo menos, polos seguintes cargos:

· Secretario Xeral

· Secretario de Organización.

· Tesoureiro.

· 2 vocais.

2.- O Secretario de Organización terá a facultade de certificar co visto bo do Secretario Xeral, os acordos dos distintos órganos.

3.- Os membros da Comisión Executiva serán nomeados e desempeñarán os seus cargos a título persoal.

Artigo 24º.- 

1.- O Secretario Xeral é o máximo representante institucional da Federación. O Secretario Xeral, o de Organización e o Tesoureiro serán representantes legais da mesma.

2.- En caso de ausencia dos cargos indicados no apartado anterior, a Comisión Executiva designará o membro que deberá sustituilo nas súas funcións ou asumirá colexiadamente aquelas durante o período que dure a mesma.

3.- En caso de quedar vacante por renuncia ou falecemento a Secretaría Xeral, o resto dos membros da Comisión Executiva continuará en funcións e disporá a inmediata celebración dun Comité, que terá lugar dentro de trinta días dende que se produciu a vacante.

4.- O Comité Provincial poderá optar por acordar a cobertura das vacantes ou por convocar un Congreso Extraordinario, para elixir unha nova Comisión Executiva. Neste último caso, os membros da Comisión Executiva en funcións deberá continuar nos seus cargos ata a celebración do Congreso.

Artigo 25º.- Da Comisión de Control.


 A Comisión de Control estará facultada para proceder a outras revisións en calquera momento.

1.- A Comisión de Control estará composto por tres membros, un Presidente e dous vocais, elixidos polo Congreso, quen desempeñarán os seus cargos a título persoal.

 
Non poderán ser membros da Comisión de Control nin os empregados nin os cargos electos de O.T.A.G.

2.- A Comisión Executiva dotará a Comisión de Control dos medios necesarios para o adecuado desenrolo das funcións.

 
Previa autorización da Comisión Executiva, a Comisión de Control poderá contar con axuda profesional externa para levar a cabo a súa tarefa.

Artigo 26º.- Da Comisión de Garantías.

 
De modo transitorio, e ata que o Congreso así o decida segundo os requisitos estatutarios, as súas funcións serán encomendadas a Comisión de Garantías de O.T.A.G.

Artigo 27º Das Comisións Xestoras.

 1.- A Partir da celebración do I Congreso provincial, poderán nomearse Comisións Xestoras nos seguintes casos:

a) Cando o Comité rexeite a Xestión da Comisión Executiva.

b) Cando o Comité, en uso das facultades atribuídas polo Estatuto acorde a separación do seu cargo o Secretario Xeral ou de mais da metade dos membros da Comisión Executiva.

2.- A Comisión Xestora será nomeada en votación segreda polo Comité, na mesma reunión na que se adoptou o acordo correspondente.

3.a.- As Comisións Xestoras que se elixan para sustituir a unha Comisión Executiva desempeñará as súas funcións durante o período de tempo de trinta días, que media entre o seu nomeamento e a celebración do Congreso que elixa a nova Comisión Executiva.

3.b.- Durante o seu mandato a Comisión Xestora limitarase a desenrolar as funcións necesarias para manter a actividade ordinaria de O.T.A.G, mentres realiza as tarefas propias de preparación e convocatoria do Congreso, a que deberá presentar un informe de actuación.

TITULO IV

CAPITULO I.- RÉXIME ECONÓMICO DE O.T.A.G.

Artigo 28º.-
Recursos económicos.

 
Os recursos económicos e patrimoniais de O.T.A.G. fórmanos:

1.- As cotas dos asociados.

2.- As cotas periódicas ou extraordinarias que acorde a Comisión Executiva.

3.- Os productos dos bens e dereitos que lle correspondan, así como as subvencións, legados, doazóns e demais bens que poida recibir en forma legal.

4.- Os ingresos que obteña O.T.A.G. en actividades lícitas que acorde a Comisión Executiva ou o Congreso Xeral, sempre dentro dos seus fins estatutarios. Tamén os obtidos polo Comité.

5.- O.T.A.G levará os libros de contabilidade necesarios para unha absoluta transparencia na súa actuación económica e financeira, consistente cando menos en un Libro de Caixa.

6.- En canto a autorización de cobros, ordenación de pagos, dispoñibilidade de fondos de O.T.A.G, estarase o que determine a Comisión Executiva, sendo o Secretario Xeral ou o de Organización o ordenador de pagos coa firma mancomunada do Tesoureiro.

Artigo 29º.- Cotas.

 
Os socios que deban mais de seis meses de cotización, sen causa xustificada a xuízo da Comisión Executiva, serán apercibidos de cursar baixa como tales en O.T.A.G, comunicándoselles esta circunstancia por escrito, con outorgamento dun prazo de trinta días para negociar a forma de poñerse ó día nas obrigas, causando, caso de non facelo así, baixa na Organización de acordo co previsto nestes Estatutos.

TITULO V

CAPITULO I.- MODIFICACIÓN DOS ESTATUTOS.

Artigo 30º.-
Modificación.

 
Para a modificación ou reforma dos Estatutos será necesario o acordo adoptado polo Congreso, excepto no relacionado o artigo 3º referente ó domicilio social que poderá ser fixado pola Comisión Executiva.

 
O acordo anterior necesitará como mínimo a maioría absoluta dos votos emitidos.

Artigo 31º.-
Disolución.

 
Este acordo adoptase no Congreso, pasando os seus activos patrimoniais a titularidade de asociacións cuios fins estatutarios coincidan cos da Asociación, previo acordo da Asamblea de O.T.A.G.

 
Tamén se pode producir disolución por disposición legal, sentencia firme ou medida da autoridade competente que non sexa susceptible de recurso.

Artigo 32.- 
Liquidación.

 
A Comisión Executiva actúa como Comisión liquidadora conservando a personalidade xurídica e representativa tan ampla como en dereito precisa para os seus fins.

Artigo 33.- 
Fusión.

 
O Congreso poderá acordar a fusión da Organización con outra ou outras que persigan obxectivos ou fins similares, por acordo adoptado, como mínimo, por maioría de dous tercios dos votos dos delegados presentes ou representados.

DISPOSICIÓN ADICIONAL.-

 
Os regulamentos que se dicten en desenrolo dos presentes Estatutos non poden estar en contradicción co exposto nos mesmos.

DISPOSICIÓN FINAL.-

 
Os presentes Estatutos entran en vigor no mesmo momento da súa aprobación polo Congreso.

